
Pepa San Martin zuzendari txiletarraren zinema aitzindari eta konprometitua izango da Zinegoak 2020 Ohorezko Sariduna

Prentsa-oharra 2020-01-21

- Pepa San Martin zuzendariak egindako ibilbidea aitortu nahi izan du Zinegoak jaialdiak. Zuzendari txiletar gazteak Ohorezko Saria jasoko du otsailaren 24an, Arriaga Antzokian egingo den Zinegoak 2020 Inaugurazio galan.

- Jaialdiaren 17. edizioko epaimahaia tokiko, estatu mailako eta nazioarteko zinemarekin lotura duten pertsonek osatuko dute. Besteak beste, Valeria Vegas kazetari eta dokumentalgileak, Eneko Sagardoy aktoreak edo Juan Zapater BilbaoArteko zuzendariak parte hartuko dute.
[bookmark: _GoBack]Zinegoak jaialdiak edizio honetako Ohorezko Saria nork jasoko duen jakinarazi du gaur. Bilboko gayslesbitrans zinema eta arte eszenikoen nazioarteko jaialdiak Pepa San Martin zuzendari txiletarren zinema konprometitu eta enpoderatua aitortu nahi izan du.
Pau Guillen Zinegoak jaialdiko zuzendariak azaldu duen bezala, "zinema eta kultura mundua eraldatzeko arma gisa ulertzen ditu San Martinek". Zinemagileak emakumeei dagokien espazioa eta ikusgarritasuna aldarrikatzen du bere lanaren bidez, bai Txileko gizartean, bai zinemaren industrian.
Curicó hirian jaiotakoa 1974. urtean, San Martin zinemarekin eta antzerkiarekin lotuta egon da bere ibilbide profesionalean. Hainbat antzezlan zuzendu ondoren, 2004an bere zine ibilbideari ekin zion, 30 bat film luzetan parte hartuz, batez ere zuzendaritza laguntzaile bezala.
2011n eta 2012an La Ducha eta Gleisdreieck zuzendu zituen, hurrenez hurren. Lan hauetan oso argi utzi zuen zein izango zen bere asmoa etorkizunean. Izan ere, lan bi hauetako protagonistak emakumeak eta lesbianak dira, eta San Martinek narrazioaren espazio nagusia eurei ematen die. Bietan, zuzendariak lotura afektibo sakon eta konplexuak deskribatzen ditu oso modu errazean. Eta bietan ere, Macarena Lopez eta Marianne Mayer-Beck ekoizleekin lan egin zuen. Bi lanekin nazioarteko hainbat sari jaso zituen, besteak beste, Berlinaleko Film labur Onenaren DAAD Saria eta New Yorkeko Nazioarteko Zinemaldiko Film labur Onenaren Saria (2011) edo Valdiviako Zinemaldiko Film labur Onenaren Saria (2012).
2016an, Rara, bere lehen film luzea, kaleratu zuen eta arrakasta lortu zuen publikoaren eta kritikaren artean. Nazioartean hainbat sari lortu zituen, besteak beste, Donostiako Zinemaldiko Horizontes Latinos saria jaso zuen. Lan horretan, San Martinek Karen Atala jatorri palestinarra duen abokatu eta epaile txiletarraren benetako istorioa kontatzen du. Atala bere burua lesbiana gisa izendatu zuen Txileko epailetzako lehen profesionaletako bat izan zen. Protagonista lesbianak izanda, publiko orokorrerako kalifikazioa lortu zuen lehenengo pelikula izan zen Txileko zine komertzialetan.
Pau Guillen Zinegoak jaialdiko zuzendariaren arabera, "Pepa San Martinen filmografiak eskema zaharrak irauli nahi ditu, elkarrizketak irekitzen dituen bitartean". Era berean, Txilen emakumeen eskubideen eta parekidetasunaren alde emandako urratsak ez direla nahikoa aldarrikatzen du, gaurkotasunak ere aditzera eman duenez.
Horregatik guztiagatik, zuzendari txiletarraren lana, kemena, energia eta kontzientzia aitortu nahi izan ditu Zinegoak jaialdiak: "Espero dugu egindako lanaren aitorpen gisa ez ezik, zalantzarik gabe etorriko diren proiektuak indartzeko eta babesteko ere balio izatea".
Zinegoak 2020ko Ohorezko Saria otsailaren 24an Arriaga Antzokian egingo den Inaugurazio galan jasoko du. Aurretik, hilaren 23an, Rara bere filma proiektatuko da, 19:00etan, BBK Salan. Horrez gain, otsailaren 26an masterclass bat eskainiko du Euskal Herriko Zinema Eskolan, EHZE.

Zinegoak 2020 Epaimahaia
Ohorezko sariaz gain, sail ofizialeko epaimahaikideen izenak ere jakinarazi ditu Zinegoak jaialdiak. Jaialdiak hiru sail ofizial izango ditu berriro: FIK (fikzioa), dok (dokumentala) eta Krak (narratiba berriak). Atal bakoitzak hiru pertsona izango ditu bere epaimahai ofizialean.
Zinegoakek epaimahai anitza osatu du, zinemagintzaren ezagutza zabalarekin, sexu eta genero aniztasunarekin lotuta. Euskal Herriko, Estatuko eta nazioarteko kideak egongo dira.
FIK epaimahaia honakoek osatuko dute Eneko Sagardoy aktorea (Handia pelikularekin Goya Sariaren irabazlea eta Errementari edo Soinujolearen Semea filmetako protagonista), Juan Zapater (BilbaoArteko zuzendaria eta zinema kritikaria) eta Frida Barbara (Quórum Moreliaren antolatzailea, Moreliako Sexu eta Genero Aniztasuneko Zinemaldi Independentea, Mexiko).
DOK epaimahaiaren kasuan, Tania Arriagak (EHUko Ikus-entzunezko Komunikazioko irakaslea eta zuzendaria), Valeria Vegasek (kazetaria, dokumentalista eta 'Vestidas de azul', trantsizioko emakume transexualei buruzko azterketa sozial eta zinematografikoaren egilea) eta Andres Duquek (zine dokumental eta entsegu zuzendaria) osatuko dute.
Azkenik, KRAKen izango dira Aimar Arriola (kultura bisualetan doktorea, komisarioa, editorea eta arte ikertzailea); Nuria Castellote (Valentziako Filmategiko programazio teknikaria) eta Antoni Hickling (Arte Eszenikoetan zuzendaria eta doktorea).
Aurreko edizioetan bezala, Zinegoak jaialdian beste hainbat elkartek eta erakundek ere parte hartuko dute, hala nola Lesbianismoa eta Generoa; Aniztasuna eta Giza Eskubideak; Gazte Epaimahaia; eta bigarren aldiz, Senior Epaimahaia (65 urtetik gorakoek osatua), etab.

